
তোমাদের সহ; রণ সাধ মিটিয়াছে মোর

তোমাদের সহ রণে; নাহি ভয়, আমি

বধিব না কালিকারে মুর্চ্ছিতাবস্থায়,

বীর ধর্ম্ম দৈত্য কুল প্রাণীপেক্ষা প্রিয়,

না প্রহারি অস্ত্র মোরা অচেতন জনে।

নীরবিলা চণ্ড, ফেলি দূরেতে কুলিশ।

কতক্ষণে সচেতন ভীমা ভয়ঙ্করা,

রৌদ্ররূপা; মহাক্রোধে জ্বলিয়া উঠিলা

দেবী চণ্ডের প্রহারে; জ্বলিল অনল,

দ্বিগুণ উত্তাপে যেন থাকি ক্ষণ কাল

অভিভূত, তৃণ রাশি চাপে। তীক্ষ্ণ অসি

আস্ফালিয়া ঘোর রাবা, ভয়ঙ্কর নাদে,

আক্রমিলা চণ্ডে; অসি উত্তরিল শিরে।

ধরিয়া কালীর হাত অমনি বীরেশ;

কহিলা; “মরিতে সত্য আছিগো উদ্যত,

চণ্ডী, তাহাই কি তুমি বধিতে পারবে

মোরে অপমান করি—ছিন্ন করি শির?

বিদর এ বক্ষ দেবি, হানি তীক্ষ্ণ শেল,

কিম্বা এড় অন্য অস্ত্র যাহে তব রুচি।

শ্রীভ্রষ্ট করিতে কিন্তু দিব না এ কায়।

ছাড়িলাম হাত; ছাড়ি দিলা হাত বীর।”

ছাড়ি অসি তীক্ষ্ণ শেল লইলা শঙ্করী।

